
Ávarp formanns stjórnar

Stjórnunar- og verndaráætlun Vatnajökulsþjóðgarðs markar söguleg tímamót í fleiri en einum skilningi. 

Hér er á ferðinni vegvísir um þróun Vatnajökulsþjóðgarðs, stærsta náttúruverndarverkefnis Íslendinga til
þessa. Áætlunin felur í sér stefnu og markmið þjóðgarðsins, leiðarljós hans og framtíðarsýn. Í henni er tilgreint
hvaða svæði beri að vernda, hvert verndargildi þeirra sé og hvernig eigi að tryggja vernd þeirra og viðhald til
framtíðar. Stjórnunar- og verndaráætlun felur einnig í sér markmið um uppbyggingu innviða
Vatnajökulsþjóðarðs, samgönguleiða og þjónustu, rannsóknir og vöktun. Hún fjallar um hlutverk þjóðgarðsins
sem aflvaka í byggða- og atvinnumálum og undirstrikar mikilvægi náinnar samvinnu við sveitarfélög og alla
aðra sem bera framtíð þjóðgarðsins fyrir brjósti og hafa hagsmuni af tilvist hans. 

Útgáfa Stjórnunar- og verndaráætlunar Vatnajökulsþjóðgarðs er einnig tímamótaáfangi í merkilegri
lýðræðislegri tilraun – tilraun sem ég hygg að eigi ekki sinn líka á Íslandi. Þjóðgarðurinn er samvinnuverkefni
ríkis og átta sveitarfélaga, landeigenda og fjölda annarra hagsmunaaðila. Að stjórn hans og stefnumótun
koma með beinum hætti liðlega fjörutíu manns, fulltrúar í svæðisráðunum fjórum og yfirstjórn. Þá er ótalið
starfsfólk garðsins: framkvæmdastjóri, þjóðgarðsverðir og aðrir starfsmenn. Allir þessir aðilar hafa komið að
gerð áætlunarinnar og samráð að auki verið haft við mikinn fjölda annarra – sveitarstjórnarmenn, sérfræðinga,
fulltrúa stofnana og hagsmunasamtaka. Ekki hafa allir alltaf verið sammála um hvert skuli stefna og hvað beri
að gera - eða ekki, enda ríkir hagsmunir í húfi. Lýðræðið er flókið fyrirbæri sem felur það í sér að menn togast
á áður en niðurstaða fæst. 

Áætlunin hvílir á fjórum stoðum, tillögum svæðisráðanna fjögurra að verndaráætlun viðkomandi svæða sem
unnar voru af sérfræðingum Náttúrustofu Norðausturlands, Náttúrustofu Austurlands og Háskólasetursins á
Höfn í Hornafirði. Þær hafa síðan verið samþættar af ráðgjöfum Alta í það plagg sem hér um ræðir, Stjórnunar-
og verndaráætlun Vatnajökulsþjóðgarðs. Hún er samþykkt af stjórn og hlýtur staðfestingu umhverfisráðherra.
Tillögurnar fjórar halda eftir sem áður gildi sínu sem mikil grundvallarrit, hafsjór upplýsinga um náttúrufar og
lífríki þjóðgarðsins, sem og tillagna að aðgerðaráætlun næstu ára. Sem slíkar munu þær nýtast stjórnendum
þjóðgarðsins um langa framtíð. 
Loks eru það mikilvæg tímamót í sögu Vatnajökulsþjóðgarðs að fyrsta Stjórnunar- og verndaráætlun hans skuli
tilbúin. Ef til vill má segja að þjóðgarðurinn hafi nú slitið barnsskónum - nokkuð löng meðganga að baki og
upphafsárin sömuleiðis. Grunnur hefur verið lagður og stefnan farin að skýrast. 

Stjórnunar- og verndaráætlun Vatnajökulsþjóðgarðs er lifandi plagg: allt í senn vegvísir, ferli og stjórntæki.
Megi hún nýtast okkur og landinu okkar sem best. 

Anna Kristín Ólafsdóttir

1 Inngangur

Tilgangur Stjórnunar- og verndaráætlunar

Stjórnunar- og verndaráætlun fyrir Vatnajökulsþjóðgarð er sett fram í samræmi við ákvæði laga um
Vatnajökulsþjóðgarð nr. 60/2007 og reglugerð um Vatnajökulsþjóðgarð nr. 608/2008, með síðari breytingu.

Stjórnunar- og verndaráætlun er eitt meginstjórntæki þjóðgarðsins og verkfæri til stefnumótunar, eins og segir
í greinargerð með frumvarpi til laga um Vatnajökulsþjóðgarð. Henni er samkvæmt því ætlað að vera
stefnumótandi áætlun sem stjórnendur Vatnajökulsþjóðgarðs styðjast við þegar ákvarðanir um stjórnun og
skipulag þjóðgarðsins eru teknar. 

Í áætluninni er sett fram stefna um Vatnajökulsþjóðgarð, náttúruvernd, útivist og byggðaþróun. Stefnan var
mótuð í samráði við fjölmarga hagsmunaaðila. Hún snertir á ótal atriðum sem snúa að verndun og nýtingu
gæða þjóðgarðsins. Einnig gerir stefnan því skil hvernig nýta megi sem best tækifærin sem verða til vegna
stofnunar þjóðgarðsins; styrkja það sem fyrir er en jafnframt skapa ný. Stjórn Vatnajökulsþjóðgarðs ákvað, í
samráði við umhverfisráðuneytið, að láta heiti áætlunarinnar endurspegla þessa víðu skírskotun hennar og
kalla hana Stjórnunar- og verndaráætlun, í stað verndaráætlunar, eins og lögin gera ráð fyrir. Heitið
Stjórnunar- og verndaráætlun er því hér eftir notað, einnig þegar vísað er í fyrirmæli laga og reglugerðar, þar
sem vísað er til „verndaráætlunar". 

Áætluninni er ekki einungis ætlað að styðja stjórnendur þjóðgarðsins í störfum sínum, heldur einnig að
endurspegla sameiginlegar væntingar og áform þeirra sem koma að fjölbreyttri starfsemi, útivist eða eiga aðra
hagsmuni á starfssvæði þjóðgarðsins. Markmið áætlunarinnar eru sett fram með það í huga að stjórnendur
þjóðgarðsins og aðrir opinberir aðilar nái sem best að uppfylla skyldur sínar en geti jafnframt með aðgerðum
sínum, stjórnun og verklagi stutt aðra aðila við að ná markmiðum sínum, til hagsbóta fyrir starfsemi í
þjóðgarðinum og á nærliggjandi svæðum. Áætlunin er mótuð í nánu samráði við fjölmarga aðila og einungis með
áframhaldandi góðu samstarfi þeirra verður unnt að gera framtíðarsýnina um þjóðargersemina
Vatnajökulsþjóðgarð að veruleika. 

Lög um Vatnajökulsþjóðgarð gera ráð fyrir að í Stjórnunar- og verndaráætlun megi kveða á um einstakar
verndaraðgerðir og framkvæmdir, auk þess sem heimilt er að setja ákvæði um verklag í hana. Samkvæmt
ákvörðun stjórnar, og með vísan til stöðu Stjórnunar- og verndaráætlunar gagnvart skipulagsáætlunum
sveitarfélaga, er hins vegar ekki ætlunin að Stjórnunar- og verndaráætlun innifeli ítarlega aðgerðaáætlun, sem
háð er fjárlagaramma sem getur verið síbreytilegur frá ári til árs. Áætluninni er fyrst og fremst ætlað að útlista
áherslur og leggja til nauðsynlega stefnu og leiðsögn. Þannig getur Stjórnunar- og verndaráætlun staðið
sjálfstætt nokkur ár. Í framhaldi af gerð áætlunarinnar verður unnin aðgerðaáætlun og aðrar starfsáætlanir
sem miða að því að koma Stjórnunar- og verndaráætlun í framkvæmd innan þess fjárlagaramma sem settur
er. 
Stefna þjóðgarðsins byggist á framtíðarsýn þar sem horft er til næstu 20 ára. Aðgerðaáætlun byggð á
Stjórnunar- og verndaráætlun gerir þó ráð fyrir forgangsaðgerðum sem spanna skemmra tímabil eða um 5 ár. Í
lögum er gert ráð fyrir að Stjórnunar- og verndaráætlun verði endurskoðuð eigi sjaldnar en á 10 ára fresti.

Efni og uppbygging

Meginhluti þessarar Stjórnunar- og verndaráætlunar lýsir stefnu stjórnar þjóðgarðsins, að mestu án vísunar til
einstakra rekstrarsvæða eða staðbundinna viðfangsefna. Í upphafi er gerð grein fyrir ýmsum atriðum sem
mynda bakgrunn og forsendur þjóðgarðsins, t.d. varðandi aðdraganda að stofnun hans, lagaumhverfi og
tengsl við aðrar áætlanir. Einnig er þar að finna almenna lýsingu þjóðgarðsins og verndarflokkun samkvæmt
flokkun Alþjóða náttúrverndarsamtakanna, IUCN. Því næst kemur stefna þjóðgarðsins. Við mótun stefnunnar
var byggt á svörum og sýn fjölmargra hagsmunaaðila á þróun og framtíð Vatnajökulsþjóðgarðs. 

Framtíðarsýn þjóðgarðsins er sett fram í þremur þáttum: Að vernda, viðhalda og þróa, að upplifa og að
skapa. Hlutverk þjóðgarðsins er skilgreint, sem og leiðarljós sem ætlað er að ramma inn meginreglur sem hafa
ber í heiðri við ákvarðanatöku þjóðgarðsins og loks eru sett fram markmið í starfi þjóðgarðsins. Meginmarkmið
eru þrjú og greinast á sama hátt og framtíðarsýnin. Undir hverju meginmarkmiði eru svo sett fram fleiri
starfsmarkmið sem eru rammi um einstök verkefni stjórnar og rekstrarsvæða sem tiltekin verða í
aðgerðaáætlun í samræmi við fjárlagaheimildir eða aðrar forsendur. 

Í framhaldi af almenna stefnuhlutanum koma kaflar um mat á verndargildi þar sem lýst er forsendum fyrir mati
á verndargildi náttúrunnar og menningarminja í Vatnajökulsþjóðgarði. Þungavigtarkafli er síðan um landnotkun,
þar sem sett er fram stefna þjóðgarðsins um nýtingu lands og annarra gæða. Kaflinn innifelur lýsingu á helstu
skilmálum, sem um nýtinguna gilda, til að markmið um verndun náist.

Í lok Stjórnunar- og verndaráætlunarinnar eru kaflar um vöktun og rannsóknir, eftirfylgni og endurskoðun.
Loks er umhverfisskýrslan hluti af áætluninni en umhverfisáhrif áætlunarinnar voru metin í samræmi við lög um
umhverfismat áætlana, nr. 105/2006. 

Sérstök athygli er vakin á því að Stjórnunar- og verndaráætlun innifelur einnig stefnu um markvissa
umhverfisstjórnun í innra starfi Vatnajökulsþjóðgarðs og rekstri honum tengdum. Stefna um umhverfisstarf og
-verklag þjóðgarðsins sjálfs er þannig samofin heildarstefnu og markmiðum, sem tíunduð eru í Stjórnunar- og
verndaráætlun. Er þar meðal annars byggt á umhverfisúttekt sem unnin var með starfsfólki þjóðgarðsins.

Samráð við áætlunargerðina

Stjórnunar- og verndaráætlunin er samstarfsverkefni stjórnar Vatnajökulsþjóðgarðs, svæðisráða
rekstrarsvæðanna fjögurra og fjölmargra hagsmunaaðila. Áætlunin byggist á tillögum svæðisráðanna sem
mótaðar voru á grunni umfangsmikillar upplýsingaöflunar, kortlagningar og samráðs við hagsmunaaðila. Af
hálfu stjórnar var sömuleiðis unnið með fjölda hagsmunaaðila að sameiginlegri stefnumótun fyrir þjóðgarðinn. 
Samráðsferlið hófst á svipuðum tíma og gerð tillagna að verndaráætlun hjá svæðisráðunum og stóð allan
tímann. Samráð átti sér stað með ýmsum hætti. Haldnir voru opnir íbúafundir og kynningar, lokaðir fundir um

einstök málefni og viðhorfskannanir unnar meðal gesta og starfsmanna þjóðgarðsins. Einnig var fundað
reglulega með ráðgjöfum við gerð tillögu að verndaráætlununum á öllum svæðum þjóðgarðsins. Stefnuhluti
Stjórnunar- og verndaráætlunar byggist að verulegu leyti á efnivið sem fenginn var á samráðsfundi með
fjölmörgum hagsmunaaðilum í nóvember 2009. Þar var m.a. leitað svara við spurningum um sérstöðu og gæði
þjóðgarðsins, framtíðarsýn og markmið í starfi hans og reynt að skilgreina áhrif þjóðgarðsins og hlutverk, sem
aflvaka í margvíslegu tilliti. 
Meðan á gerð Stjórnunar- og verndaráætlunar stóð, var auk þess haft samráð við ýmsar opinberar stofnanir
og ráðuneyti. Var það ekki einungis gert til að uppfylla lagaskyldu, heldur var leitað til stofnana sem álitið var
að gætu komið með mikilvægar ábendingar og hugmyndir inn í vinnuna.

Staðfesting Stjórnunar- og verndaráætlunar

Tillaga að Stjórnunar- og verndaráætlun Vatnajökulsþjóðgarðs og umhverfisskýrsla hennar eru auglýstar
opinberlega, þannig að almenningi og hagsmunaaðilum gefist kostur á að gera athugasemdir við efni þeirra
áður en endanleg tillaga verður send umhverfisráðherra til staðfestingar. Auglýsing birtist þann xx. maí 2010 í
Lögbirtingablaði, dagblöðum á landsvísu og fréttamiðlum á starfsvæði þjóðgarðsins og er frestur til að gera
athugasemdir við tillöguna sex vikur frá birtingu auglýsingarinnar, þ.e. til og með xx. júní 2010. 
Tillaga að Stjórnunar- og verndaráætlun Vatnajökulsþjóðgarðs og umhverfisskýrslan eru jafnframt sendar
viðeigandi stofnunum til umsagnar, sbr. lög um Vatnajökulsþjóðgarð og lög um umhverfismat áætlana nr.
105/2006. 

Síðan kemur hér texti um umsagnaraðila og athugasemdir sem berast, afgreiðslu þeirra, endanlega
útgáfu Stjórnunar- og verndaráætlunar og svo staðfestingu ráðherra.

2 Forsendur

Stofnun Vatnajökulsþjóðgarðs á sér þó nokkurn aðdraganda. Til að öðlast innsýn í og skilning á stefnu
þjóðgarðsins og markmiðum er nauðsynlegt að skoða hvað býr að baki. Auk þess eykur á dýpt eftirfarandi
umfjöllunar að horfa til aðdraganda lagasetningar um Vatnajökulsþjóðgarð og á lagarammann sem snertir
þjóðgarðinn, til tengsla og samhengis Stjórnunar- og verndaráætlunar þjóðgarðsins við stefnu íslenskra
stjórnvalda og á stöðu hennar gagnvart skipulagsáætlunum sveitarfélaga á svæðinu.

2 Forsendur​ > ​

2.1 Stofnun þjóðgarðsins

Undirbúningur og lagasetning 

Aðdragandi og undirbúningur að stofnun Vatnajökulsþjóðgarðs tók um 9 ár. Hann hófst vorið 1999 þegar
Alþingi samþykkti þingsályktunartillögu þar sem umhverfisráðherra var falið að kanna möguleikann á stofnun
Vatnajökulsþjóðgarðs. Í kjölfarið var skipaður starfshópur um málið sem skilaði áliti sínu í mars 2000. Í byrjun
árs 2002 skipaði umhverfisráðherra nefnd um stofnun Vatnajökulsþjóðgarðs og skilaði sú nefnd skýrslu síðla
sama árs. Þar var lagt til að stofna Vatnajökulsþjóðgarð sem næði til alls jökulsins, þáverandi
Skaftafellsþjóðgarðs og náttúruvættisins við Lakagíga. Í október 2002 skipaði umhverfisráðherra nefnd, sem í
sátu fulltrúar stjórnmálaflokka og fulltrúar umhverfisráðuneytisins, til að vinna tillögur að stofnun þjóðgarðs
eða verndarsvæðis norðan Vatnajökuls. Þingmannanefndin svokallaða skilaði tillögum í maí 2004 og lagði þar til
að stofnaður yrði þjóðgarður sem næði til alls jökulsins og viðamikils áhrifasvæðis norðan hans, meðfram
Jökulsá á Fjöllum og allt til sjávar í Öxarfirði. Á sama tímabili 2003-2004 var áfram unnið að stofnun
Vatnajökulsþjóðgarðs, á vegum svokallaðrar ráðgjafarnefndar skipaðri af umhverfisráðherra, og þann 28.
október 2004 staðfesti umhverfisráðherra að tillögu nefndarinnar reglugerð um stækkun Skaftafellsþjóðgarðs
sem 1. áfanga í stofnun Vatnajökulsþjóðgarðs. Stækkaður Skaftafellsþjóðgarður náði þá yfir 57% af jöklinum
auk Lakagígasvæðisins.

Þann 25. janúar 2005 samþykkti ríkisstjórn Íslands að fela umhverfisráðherra að vinna áfram að stofnun
Vatnajökulsþjóðgarðs í samvinnu við íbúa á nærsvæðum og aðra hagsmunaaðila. Unnið var á grundvelli þeirra
tillagna sem komu fram í skýrslu þingmannanefndarinnar frá því í maí 2004. Í nóvember 2005 skipaði
umhverfisráðherra nefnd um stofnun Vatnajökulsþjóðgarðs en hlutverk hennar var að vera ráðuneytinu til
ráðgjafar við undirbúning að stofnun þjóðgarðsins. Í þeirri nefnd áttu sæti fulltrúar þeirra sveitarfélaga, sem
land eiga að Vatnajökulsþjóðgarði, auk fulltrúa ráðuneytisins og fulltrúa frjálsra félagasamtaka. Nefndin skilaði
inn skýrslu með tillögum að stærð, stjórnskipulagi og þjónustuneti þjóðgarðsins í nóvember 2006.

Vorið 2007 voru samþykkt á Alþingi lög um Vatnajökulsþjóðgarð, nr. 60/2007 og 7. júní 2008 var
þjóðgarðurinn formlega stofnaður með reglugerð nr. 608/2008. Í tillögum ráðgjafarnefndar hinnar síðari var
lagt til að þjóðgarðurinn næði til Vatnajökuls og helstu áhrifasvæða hans sem þjóðgarðs allt norður að sjó við
Öxarfjörð. Við stofnun þjóðgarðsins varð stærð hans hins vegar nokkuð minni en ráð var fyrir gert og munaði
þar mestu um stór svæði norðan Vatnajökuls auk þess sem aðeins hluti Jökulsár á Fjöllum er friðlýstur innan
þjóðgarðsins. Þann 16. apríl 2009 var Vatnajökulsþjóðgarður stækkaður um tæplega 2000 ferkílómetra þegar
Askja, Dyngjufjöll, Trölladyngja og Ódáðahraun í Skútustaðahreppi bættust við þjóðgarðinn. Þann 29. júní
2009 var þjóðgarðurinn stækkaður um 50 ferkílómetra þegar fjalllendi við Hoffellsjökul í Sveitarfélaginu
Hornafirði varð hluti af þjóðgarðinum.

Markmið og tilgangur 

Með stofnun Vatnajökulsþjóðgarðs voru, eins og komið hefur fram, sameinuð nokkur stök náttúruverndarsvæði
sem áður höfðu verið í umsjón Umhverfisstofnunar, þar á meðal Skaftafellsþjóðgarður. Var það fyrir margra
hluta sakir talið heppilegt, auk þess sem hugmyndir um verndun annarra áhrifasvæða jökulsins sem þjóðgarðs
áttu vaxandi hljómgrunn. Í greinargerð með frumvarpi til laga um Vatnajökulsþjóðgarð segir, í umfjöllun um
stofnun þjóðgarðsins, að við undirbúninginn hafi verið lögð áhersla á mikilvægi þess að svæðið allt, jökullinn og
áhrifasvæði hans væri „skoðað sem ein heild og að þjóðgarðurinn með Vatnajökul sem kjarna og áhrifasvæði
allt í kring séu einn þjóðgarður sem lúti einni yfirstjórn". Í umfjöllun frumvarpsins um ákvæði sem varð að 7. gr.
laganna segir jafnframt að náttúruverndarrök styðji eindregið að svæðið allt verði einn þjóðgarður en vegna
stærðar þess mæli hagkvæmnisástæður með því að þjóðgarðinum sé skipt í smærri rekstrareiningar.

Í 2. gr. laganna um Vatnajökulsþjóðgarð segir að markmið með stofnun þjóðgarðsins sé að vernda landslag,
lífríki, jarðmyndanir og menningarminjar svæðisins og gefa almenningi kost á að kynnast og njóta náttúru þess
og sögu. Auðvelda skuli almenningi aðgengi að þjóðgarðinum eftir því sem unnt er án þess að náttúra hans
spillist og veita fræðslu um náttúru, sögu og mannlíf. 

Í greinargerð með frumvarpi til laga um Vatnajökulsþjóðgarð er einnig umfjöllun um markmiðin með stofnun
þjóðgarðsins. Þar segir að stofnun þjóðgarðsins sé til þess fallin að styrkja byggð og atvinnustarfsemi í
nágrenni hans. Þetta sjónarmið er svo tekið upp í 2. mgr. 2. gr. reglugerðarinnar um Vatnajökulsþjóðgarð sem
fjallar um markmið friðlýsingarinnar. Þar segir einnig að stuðla skuli að rannsóknum til að efla þekkingu á
náttúru og náttúruvernd, sögu, mannlífi og menningarminjum á svæðinu. 

Sveitarfélög á starfssvæði þjóðgarðsins lögðu frá upphafi mikla áherslu á beina aðkomu íbúa að stjórn og
rekstri þjóðgarðsins. Samkvæmt náttúruverndarlögum, nr. 44/1999, hefur Umhverfisstofnun umsjón með
náttúruverndarsvæðum, þar með töldum þjóðgörðum, nema lög kveði á um annað. Aðkoma sveitarstjórna er
þar óbein, einkum með störfum í ráðgjafarnefndum sem ráðherra er heimilt að skipa, sbr. 3. mgr. 51. gr.
náttúruverndarlaga. Tillögur undirbúningsnefnda fólu í sér annað stjórnfyrirkomulag í Vatnajökulsþjóðgarði en í
þeim þjóðgörðum sem þegar voru starfandi. Þær lutu að skýrri aðild íbúa á nærsvæðum, auk þess sem lagt var
til að fulltrúar náttúruverndarsamtaka kæmu að stjórnuninni. Vegna þessara óska og „ekki síður vegna
umfangs verkefnisins, bæði landfræðilega og rekstrarlega, var það talið rétt að sett yrðu sérstök lög um
Vatnajökulsþjóðgarð" eins og segir í greinargerð frumvarpsins. 

Sérstaða Vatnajökulsþjóðgarðs umfram aðra þjóðgarða felst í fleiru, svo sem því að hluti lands sem hann
tekur til er í einkaeign. Þótt það sé heimilt samkvæmt náttúruverndarlögum hefur land innan annarra
þjóðgarða að öllu leyti verið í eigu ríkisins, a.m.k. fram til vors 2010.

2.2 Lagarammi og stefna stjórnvalda

Náttúruvernd og þjóðgarðar

Fyrstu lögin um náttúruvernd á Íslandi voru sett á Alþingi árið 1956. Þau voru endurskoðuð nokkrum sinnum
og nýjasta útgáfa þeirra er frá 1999. Tilgangur laga um náttúruvernd er að stuðla að því að samskipti manns
og umhverfis spilli hvorki lífi, landi né sjó, vatni eða andrúmslofti. Lögin eiga að tryggja eftir föngum framþróun
íslenskrar náttúru eftir eigin lögmálum en jafnframt að vernda sérstæð einkenni hennar og sögu. Einnig eiga
lögin að auðvelda umgengni og kynni þjóðarinnar af náttúru landsins og menningarminjum og stuðla að vernd
og nýtingu auðlinda á sjálfbæran hátt.

Þjóðgarðar eru ein tegund friðlýstra náttúrminja, sbr. 50. gr. laga um náttúruvernd nr. 44/1999. Þjóðgarðar
eru landsvæði sem eru sérstæð um landslag, lífríki eða á þeim hvílir söguleg helgi þannig að ástæða er til að
varðveita þau með náttúrufari sínu og leyfa almenningi aðgang að þeim eftir tilteknum reglum. Fyrsti
þjóðgarðurinn, sem stofnaður var samkvæmt lögum um náttúruvernd, var þjóðgarðurinn í Skaftafelli árið 1967.
Þjóðgarður var stofnaður í Jökulsárgljúfrum árið 1973 og við Snæfellsjökul árið 2001. 
Þingvellir við Öxará og grenndin voru friðlýstir sem helgistaður Íslendinga og sem þjóðgarður með lögum nr.
47/2004 en þau leystu af hólmi eldri lög um Þingvelli frá árinu 1930. Þingvellir voru valdir á heimsminjaskrá
Menningarmálastofnunar Sameinuðu þjóðanna (UNESCO) árið 2004.

Vatnaskil við stofnun Vatnajökulsþjóðgarðs

Lög um Vatnajökulsþjóðgarð voru, eins og lýst hefur verið, sett vorið 2007 og í júní 2008 var þjóðgarðurinn
stofnaður formlega við gildistöku reglugerðar um hann. 
Lögin eru sérlög og ganga því framar almennum lögum, s.s. náttúruverndarlögum. Ákvæði náttúruverndarlaga
gilda þó um starfsemi Vatnajökulsþjóðgarðs þar sem sérákvæðum laga um Vatnajökulsþjóðgarð sleppir. Hið
sama gildir um skipulags- og byggingarlög en lögin um Vatnajökulsþjóðgarð fela í sér sérstaka stöðu
verndaráætlunar þjóðgarðsins gagnvart skipulagsáætlunum sveitarfélaga. Sveitarstjórnir eru bundnar af efni
verndaráætlunar við gerð skipulagsáætlana á landsvæðum innan þjóðgarðsins, eins og segir í lögum um
Vatnajökulsþjóðgarð og nánar er lýst hér síðar. 
Áður er lýst helstu ákvæðum löggjafar um garðinn og markmiðum með stofnun hans. Ljóst má vera, að
hugmyndafræði Vatnajökulsþjóðgarðs og lagaleg umgjörð hans marka vatnaskil í náttúruvernd á Íslandi, fyrir
margra hluta sakir. Ekki er það síst fyrir nútímalega nálgun á tengslum náttúruverndar og byggðaþróunar og
vegna fyrirkomulags á stjórnun þjóðgarðsins, þar sem heimamenn eru ráðandi í stjórnun garðsins og
hagsmunaaðilum, eins og samtökum um útivist og náttúruvernd, er ætlaður veglegri sess en áður hefur verið
við stjórnun og í starfsemi íslenskra þjóðgarða og náttúruverndarsvæða. Tíminn mun leiða í ljós hvaða áhrif
þetta hefur á stjórn og starfsemi Vatnajökulsþjóðgarðs og fyrir árangur í náttúruvernd og byggðaþróun á
Íslandi.

  Sign in   Recent Site Activity   Terms   Report Abuse   Print page  |  Powered by Google Sites

 Search this site

11.5.2010 2.2 Lagarammi og stefna stjórnvalda (vj)

…google.com/…/2-2-lagarammi-og-stef… 1/1



 

Forsíða

Ávarp formanns stjórnar

1 Inngangur

2 Forsendur

2.1 Stofnun þjóðgarðsins

2.2 Lagarammi og stefna

stjórnvalda

2.3 Verndarflokkun þjóðgarðsins

2.4 Tengsl við skipulag og

leyfisveitingar

3 Lýsing á þjóðgarðinum

3.1 Land þjóðgarðsins

3.2 Náttúra og samfélag

3.3 Sérstaða þjóðgarðsins

3.4 Stjórnsýsla

3.5 Samstarfsaðilar

4 Hlutverk

5 Leiðarljós

6 Framtíðarsýn

7 Markmið

8 Mat á verndargildi

9 Landnotkun

9.1 Verndarsvæði

9.2 Víðerni Vatnajökulsþjóðgarðs

9.3 Samgöngur

9.4 Þjónustusvæði

9.5 Hefðbundin landnýting

9.6 Efnistaka

9.7 Svæði til sérstakra nota

10 Vöktun og rannsóknir

11 Eftirfylgni og endurskoðun

12 Umhverfisskýrsla

13 Heimildir og ítarefni

2 Forsendur​ > ​

2.4 Tengsl við skipulag og leyfisveitingar

Tengsl við skipulagsáætlanir sveitarfélaga 

Mikilvæg tengsl eru á milli markmiða í lögum um Vatnajökulsþjóðgarð og markmiða skipulags- og byggingarlaga,
nr. 73/1997, um að tryggja eigi lýðræðislega þátttöku almennings og sveitarstjórna við gerð skipulagsáætlana
og Stjórnunar- og verndaráætlunar þjóðgarðsins. 

Í Stjórnunar- og verndaráætlun Vatnajökulsþjóðgarðs er sett fram almenn stefna og skilmálar fyrir einstök
svæði til að tryggja verndun. Þar eru líka rammaákvæði fyrir skipulagsgerð og skilmálar um ýmis
framkvæmdaratriði sem eiga að tryggja að þróun þjóðgarðsins og mannvirki honum tengd samræmist 
stefnu um verndun og sjálfbæra nýtingu. Stjórnunar- og verndaráætlun felur í sér stefnu stjórnvalda og er
staðfest af ráðherra. 

Samkvæmt lögum um Vatnajökulsþjóðgarð eru sveitarstjórnir
bundnar af efni Stjórnunar- og verndaráætlunar við gerð
skipulagsáætlana fyrir landsvæði innan Vatnajökulsþjóðgarðs.
Stjórnunar- og verndaráætlunin er því ákvarðandi um
skipulagsáætlanir sveitarfélaga, en þess ber að geta að
áætlunin sjálf er unnin í samráði við hlutaðeigandi
sveitarstjórnir og fjölmarga aðra hagsmunaaðila innan og utan
viðkomandi sveitarfélaga. 

Til einföldunar og til að koma í veg fyrir tvíverknað, er gert
ráð fyrir að skipulagsskyld atriði sem samþykkt hafa verið í
Stjórnunar- og verndaráætlun þjóðgarðsins verði tekin upp í
aðal- og/eða deiliskipulag viðkomandi sveitarfélags og útfærð
nánar þar. Við tekur þá hefðbundið skipulagsferli sem felur í
sér lýðræðislegt samráð við almenning og hlutaðeigandi
hagsmunaaðila. 
Önnur verndarmarkmið áætlunarinnar, sem ekki eru
skipulagsskyld, útfærir stjórn þjóðgarðsins í Stjórnunar- og
verndaráætluninni sjálfri eða aðgerðaráætlunum sem á henni
byggjast eftir því sem þörf er á. 

Mynd 2.1: Skipulagsmörk. 
Mörk sveitarfélaga eru sýnd með rauðri brotalinu, 
mörk svæðisskipulags miðhálendis með gulri línu 
og land þjóðgarðsins með grænni skyggingu.

Deiliskipulag

Stjórn Vatnajökulsþjóðgarðs vinnur deiliskipulagstillögur fyrir einstök svæði innan þjóðgarðsins og leggur fyrir
hlutaðeigandi sveitarstjórn til almennrar meðferðar. 
Samkvæmt 20. gr. skipulags- og byggingarlaga nr. 73/1997 getur framkvæmdaraðili eða landeigandi unnið
tillögu að deiliskipulagi á eigin kostnað og lagt fyrir sveitarstjórn. Sveitarstjórn fjallar um deiliskipulagstillögur
og kynnir þær almenningi skv. ákvæðum skipulags- og byggingarlaga. 

Þurfi að breyta aðalskipulagi vegna deiliskipulagstillögu vinnur sveitarstjórn tillögu að aðalskipulagsbreytingu í
þá veru, í samvinnu við Vatnajökulsþjóðgarð, sbr. næsta kafla. 

Þar sem deiliskipulag byggist á aðalskipulagi, sem er í samræmi við Stjórnunar- og verndaráætlun
þjóðgarðsins, eru með slíkri málsmeðferð uppfyllt ákvæði laga um Vatnajökulsþjóðgarð. 

Samráð við stjórn Vatnajökulsþjóðgarðs í skipulagsferlinu

Sveitarstjórn fjallar um deiliskipulagstillögu og tillögu að breytingu á aðalskipulagi, eftir því sem við á og kynnir
hana almenningi samkvæmt ákvæðum skipulags- og byggingarlaga. Umsögn stjórnar Vatnajökulsþjóðgarðs skal
liggja fyrir áður en skipulagstillaga, sem varðar land innan þjóðgarðsins, er auglýst. 

Sveitarstjórn tekur afstöðu til innkominna athugasemda og vinnur greinargerð með endanlegri afgreiðslu
skipulagstillögu, sbr. 9. gr. laga um umhverfismat áætlana. 

Fullnaðarafgreiðsla sveitarstjórnar á skipulagstillögu er afgreidd í samræmi við skipulags- og byggingarlög og
skal samþykki stjórnar Vatnajökulsþjóðgarðs enn fremur liggja fyrir við slíka lokaafgreiðslu sveitarstjórnar.

Útgáfa framkvæmda- og byggingarleyfa og eftirlit þjóðgarðsvarða 

Allar framkvæmdir innan Vatnajökulsþjóðgarðs skulu vera í samræmi við aðalskipulag sem staðfest hefur verið
á grundvelli stefnu Stjórnunar- og verndaráætlunar. Útgáfa framkvæmda- og byggingarleyfa skal vera í
samræmi við deiliskipulag sem samþykkt er af sveitarstjórn og stjórn Vatnajökulsþjóðgarðs hefur fjallað um. 

Komi til þess að sveitarstjórn leyfi einstakar framkvæmdir, sem um er sótt, án þess að fyrir liggi staðfest
aðalskipulag eða samþykkt deiliskipulag, í samræmi við 3. tl. bráðabirgðaákvæðis skipulags- og byggingarlaga,
að fengnum meðmælum Skipulagsstofnunar, skal þó ávallt liggja fyrir samþykki stjórnar Vatnajökulsþjóðgarðs
á viðkomandi framkvæmd.

Bygginganefndir gefa út framkvæmda- og byggingarleyfi, sem síðan eru staðfest endanlega af
sveitarstjórnum. Bygginganefndir og byggingarfulltrúar hafa síðan eftirlit með framfylgd skipulagsins og

framkvæmdum í samræmi við skipulags- og byggingarlög.

Viðkomandi þjóðgarðsvörður hefur eftirlit með því að við framkvæmdir séu virt ákvæði laga og reglugerðar um
Vatnajökulsþjóðgarð, sem og skilmálar í Stjórnunar- og verndaráætlun eða leyfi stjórnar fyrir viðkomandi
framkvæmd. 

Framkvæmdaraðili skal tilkynna þjóðgarðsverði um fyrirhugaða framkvæmd, áður en hafist er handa við hana
og kynna honum áætlun um framgang hennar. 

Við framkvæmdir skal gæta þess að raska ekki náttúru svæðisins að óþörfu, s.s. landslagi, lífríki,
jarðmyndunum eða menningarminjum. 

Stjórn Vatnajökulsþjóðgarðs getur gefið út vinnureglur til frekari leiðbeiningar um hvernig framkvæmdum í
þjóðgarðinum skuli háttað og um eftirlit með þeim. 

Þjóðlendur innan Vatnajökulsþjóðgarðs og leyfisveitingar 

Nokkur hluti svæðisins innan Vatnajökulsþjóðgarðs er orðinn þjóðlenda skv. lögum um þjóðlendur og ákvörðun
marka eignarlanda, þjóðlendna og afrétta nr. 58/1998. Samkvæmt þeim lögum er íslenska ríkið eigandi lands
og hvers konar landsréttinda og hlunninda í þjóðlendum sem ekki eru háð einkaeignarrétti.

Enginn má hafa afnot þjóðlendu fyrir sjálfan sig, þar með talið að reisa þar mannvirki, gera jarðrask, nýta
hlunnindi, vatns- og jarðhitaréttindi, nema að fengnu leyfi forsætisráðherra og að uppfylltum skilyrðum laga
að öðru leyti. Þannig þarf leyfi forsætisráðherra til að nýta vatns- og jarðhitaréttindi, námur og önnur jarðefni
innan þjóðlendu nema mælt sé fyrir um annað í lögum. Til nýtingar lands og landsréttinda innan þjóðlendu að
öðru leyti, þarf hinsvegar leyfi hlutaðeigandi sveitarstjórnar, en sé nýting heimiluð til lengri tíma en eins árs
þarf þó jafnframt samþykki forsætisráðherra. Sem fyrr segir þá gildir þetta þó ekki um réttindi sem eru háð
einkaeignarrétti eða fengin öðrum með lögum. 

Þeir sem hafa nýtt land innan þjóðlendu sem afrétt fyrir búfénað eða haft þar önnur hefðbundin not sem
afréttareign fylgja skulu þó halda þeim rétti í samræmi við ákvæði laga þar um. Sama gildir um önnur réttindi
sem maður færir sönnur á að hann eigi innan þjóðlendu. 

Hafa þarf í huga þessi ákvæði umræddra laga, að því er varðar þjóðlendur innan marka Vatnajökulsþjóðgarðs.

Forsíða

Ávarp formanns stjórnar

1 Inngangur

2 Forsendur

2.1 Stofnun þjóðgarðsins

2.2 Lagarammi og stefna

stjórnvalda

2.3 Verndarflokkun þjóðgarðsins

2.4 Tengsl við skipulag og

leyfisveitingar

3 Lýsing á þjóðgarðinum

3.1 Land þjóðgarðsins

3.2 Náttúra og samfélag

3.3 Sérstaða þjóðgarðsins

3.4 Stjórnsýsla

3.5 Samstarfsaðilar

4 Hlutverk

5 Leiðarljós

6 Framtíðarsýn

7 Markmið

8 Mat á verndargildi

9 Landnotkun

9.1 Verndarsvæði

9.2 Víðerni Vatnajökulsþjóðgarðs

9.3 Samgöngur

9.4 Þjónustusvæði

9.5 Hefðbundin landnýting

9.6 Efnistaka

9.7 Svæði til sérstakra nota

10 Vöktun og rannsóknir

11 Eftirfylgni og endurskoðun

12 Umhverfisskýrsla

13 Heimildir og ítarefni

3 Lýsing á þjóðgarðinum

Í þessum kafla er að finna almenna lýsingu á Vatnajökulsþjóðgarði, landi, náttúrufari og samfélagi á
starfssvæði hans, auk umfjöllunar um sérstöðu þjóðgarðsins, stjórnsýslu og samstarfsaðila.

